
				ఈ పుట అచ్చుదిద్దబడ్డది

వలగొని వచ్చి యుజ్జ్వలతనుప్రభలు - పొలయంగ నీరేడుభువనంబు లలర

జదల నొక్కటఁ బర్వ జయజయధ్వనులు - పొదివి శాఖామృగంబులు మిన్ను ముట్ట7380

నురవడిఁ గమలాప్తుఁ డుదయాద్రి నెక్కు - కరణి నారథ మెక్కెఁ గమలాప్తకులుఁడు

నప్పుడు నభమెల్ల నల్లాడుచుండి - యుప్పతిల్లుచునుండె; నొండొండ నిండి

శరదభ్రసంధ్యాభ్రచయసమానములు - గరుడోరగామరగణవిమానములు

సరిచూచు సురలు ఖేచరులు గిన్నరులు - పరమసమ్మదమును భయము నుప్పొంగ

నీపర్వతద్వంద్వ మీయబ్ధియుగళ - మీపావకద్వయ మీనభోయుగము

గదిసె పోఁ బోరాడఁ గదిసెఁ బో పోర - నిది సమానస్కంధ మెట్లొకో యనుచుఁ

గంపింప జగము లాకంపింప నిట్లు - కంపింప నిరువాఁగు కంపింపఁ గడఁగి

రణజయోదగ్ధులై రామరావణులు - రణజయవ్యగ్రులై రామరావణులు

గదిసినదృష్టి నిర్ఘాతపాతములఁ - జదిసిన మెఱుఁగులు చదలపైఁ జెదర

చెలఁగె సేనల రెంట సింహనాదములు - గలఁగె నాకాదిలోకంబు లన్నియును
7390

నామేటివిలుకాఱు లన్యోన్యవిజయ - కాములై రథచిత్రగతు లొప్పు మెఱయ

దినకరానలకల్పదీర్ఘనిర్ఘాత- ఘనశాతశరసముత్కరపరంపరలఁ

గరములు గళములు కక్షము ల్భుజము - లురములు నిటలంబు లూరులు బరులు

నేసి నొప్పించుచు నిరువురు గదిసి - త్రాసులై దొరసి విత్రాసులై బెరసి

యంపకయ్యము సేయునప్పు డొండొరుల - సొంపు బెంపును దెంపు చూడ నచ్చెరువు

ఫలితవిక్రమసమప్రారంభు లగుచుఁ - దొలఁగక చేతుల దొనలయములకుఁ

జాచిరి తివిచిరి సంధించి రేయఁ - బూచి సేసిరి పోయెఁ బొమ్మని తెలియ

రాకుండె నప్పు డారామరావణుల - భీకరకరశరాభీలవేగములు

గణనలు క్రమములు గడచి యందంద - రణచండకోదండరవిమండలములఁ

బ్రేంఖచ్ఛరాంశులఁ బేర్చి పుంఖాను - పుంఖంబు లగుటయుఁ బొంకు గావించి
7400

బాణబాణాసనప్రౌఢు లక్షీణ - తూణీరు లేయుచోఁ దొడఁగి యొండొరులఁ

బ్రతి సేసి యొకటికిఁ బదియింటివెనుక - నుతశక్తి దానికి నూటింటివెనుక

వెనుకొని దానికి వేయింటివెనుకఁ - బనిగొని దానికిఁ బదివేలువెనుక

నుడుగక దానికి నొకలక్షవెనుక - మడువక దానికి మఱికోటివెనుక

నేసినశరము ము న్నేసినశరము - రాసి యొక్కట దాఁకు రామరావణుల

నరి నప్పు డమరారి నారి సారించి - తలకొని దేవగంధర్వబాణములు

పరువడి నేయంగఁ బఱతెంచుచునికిఁ - బరికించి చూచి యప్పరమాస్త్రవేది

తడయక దేవగంధర్వబాణములు - వడినేసి పొడిసేసె వసుధేశుఁ డంత

నలుకమై రావణుం డారాముమీఁద - బలువిడి రాక్షసబాణ మేయుటయు

మిడిగ్రుడ్లు నిడుదలై మెఱయుకోఱలును - సుడిగొన్న కఱకుజుంజురువెండ్రుకలును
7410

